24PES-329

EH Bildu Nafarroa talde parlamentarioari atxikitako foru parlamentari Adolfo Araiz Flamarique jaunak 11-24/PES-00329 idatzizko galdera egin du egin du, Atarrabiako San Andrés paper fabrikatik ateratzen diren usain txarrei buruz. Hona hemen Landa Garapeneko eta Ingurumeneko kontseilariak horri buruz ematen dion informazioa:
1. Enbalajeetarako kartoia egiten duen Atarrabiako fabrikaren titularrak aurkeztu al du erantzukizunpeko adierazpena, ingurumen-baimen integratuaren aldaketaren xede den hondakin ur industrialen tratamendurako instalazioa abian jartzeko? Noiztik dago martxan arazketa-instalazio hori?
Enpresak hondakin ur industrialen tratamendurako instalazioa abian jartzeko erantzukizunpeko adierazpena aurkeztuz uen 2024ko martxoaren 27an. Arazketako instalazioa 2023ko abuztutik dago martxan.
2. Departamentuan jaso al dute edo erregistratu al da bizilagunen kexarik Atarrabiako SOLIDUS SOLUTIONS SAN ANDRÉS SL enpresaren instalazioetatik heldu den kiratsa dela-eta? Zenbat? Zer egunetan?
Ingurumen Ikuskapeneko Zerbitzuak Atarrabiako Udalean jasotako bizilagunen kexen berri izan zuen 2024ko abuztuaren 6an. Zortzi kexa jaso ziren guztira 2024ko uztailaren 3an, 16an, 25ean, 30ean eta 31n eta abuztuaren 2an eta 3an. Landa Garapeneko eta Ingurumeneko Departamentuak ere jaso zuen usain txarrengatiko kexa bat erregistro elektronikoaren bidez 2024ko abuztuaren 27an. Bilera bat egin da Atarrabiako Udalarekin 2024ko irailean, non gai hori jorratu den.
Aztertzen ari da ea sasoiko kontua izaten ahal den; izan ere, usain horiek sarriagoak eta gogorragoak omen dira udan.
3. Departamentuak zer kontrol-mekanismo dauka instalazio horren ingurumen-baimen integratuan jasotakoa betearazteko eta, hartara, usain desatsegin horiek behin eta berriro gertatzea ekiditeko?
Ingurumen-baimen integratuan jasotako baldintzak betetzen direla bermatzeko eta usain txarrak egon daitezela saihesteko Departamentuak dituen mekanismoak dira usain horiei jarraipena egitea Foruzaingoaren bitartez, bai eta olfatometria dinamikoko analisiak egitea ere bat etorriz UNE-EN 13725 arauarekin. Horietan lortzen diren emaitzen arabera neurri zuzentzaileak aplikatzea planteatzen ahal da.
4. Departamentuak identifikatu al du usain horiek nondik heldu diren? Ingurumen-baimen integratuko hobekuntza tekniko erabilgarrien artean jasotzen ez diren teknikak erabiltzetik heldu al dira?
Usain txarren jatorria izaten ahal da instalazioko arazketa plantak noizean behin txarto funtzionatzeak, baina aztertzen ari da ea usain horiek sortzeko beste kausarik egoten ahal den, hala nola paper-orearen almidoia instalazioko beste zona batzuetan azido koipetsu lurrinkorretan degradatzea eta aurreko urteetan erabili den lehengaiaren kalitateaz bestelako bat duen lehengairen bat erabiltzea. 
Hasiera batean, ez da uste usain txar horien jatorria ingurumen-baimen bateratuko teknika erabilgarri onenen artean jasota ez dauden teknikoak erabiltzea izaten ahal denik. Hondakin uren araztegia izapidetzen ari zenean, titularrak justifikatu zuen betetzen zuela Batzordearen 2014ko irailaren 26ko Betearazpen Erabakiaren 7. teknika erabilgarri onenaren II. apartatua (hondakin uren tratamenduarekin eta lohien manipulazioarekin lotutako usainei aplikatzekoa, hondakin uren eta lohien baldintza anaerobioak saihesteko). Betearazpen Erabaki horren bidez orea, papera eta kartoia ekoizteko teknika erabilgarri onenei (TEO) buruzko ondorioak ezartzen dira, Europako Parlamentuaren eta Kontseiluaren industria isuriei buruzko 2010/75/EB Zuzentarauarekin bat etorriz. Departamentuko teknikariek Ikuskapeneko 2024ko Programaren baitan 2024ko martxoaren 22an ofizioz egindako ikuskapeneko bisitan ez zen ikusi ingurumen baimen integratuan jasotako teknikez bestelakorik.
5. Departamentuko teknikariak bisitan joanen al dira instalazioetara, egiaztatzeko ea bizilagunen kexak egiazkoak diren eta usain horien jatorria zehazteko? Noiz eginen da ikuskapen hori?
2024ko abuztuaren 8an, Ingurumen Ikuskapeneko Zerbitzuko teknikari batzuek bisita egin zuten instalazioaren inguruan egiaztatzeko usain txarrik zegoen. Egindako bisitan ez zen hauteman industria mota horretan paper oreari lotutako ohiko usainez bestelakorik. Usainen intentsitatea txikia zen eta instalazio ondoko ibaiaren zonan baino ez zen kontzentratzen. Zerbitzuko langileek txosten bat idazti dute eta Atarrabiako Udalari bidali zaio. Bisita horren harira titularrari eskatu zaio kontrol neurriak areagotu ditzala eta olfatometria dinamiko bat egin dezala erreaktore biologiko errealarekin, eragina ikusteko. Hori guztia usainak kudeatzeko duen planaren barruan.
Halaber, Nafarroako Foruzaingoarekin adostu da jarraipen etengabea eginen dela hilabetean zehar klimatologiari edota instalazioa eteteko eta funtzionatzeko aldiei lotzen ahal zaien patroi bat aurkitzeko xedez. 
Aldez aurretik ikuskapen bisita bat egin zen instalaziora 2024ko martxoaren 22an, jarduera industriala ikuskatzeko 2024, urteko programaren barruan.
Hori guztia jakinarazten dut, Nafarroako Parlamentuko Erregelamenduaren 215. artikuluan ezarritakoa betez.
Iruñean, 2024ko irailaren 26an
Landa Garapeneko eta Ingurumeneko kontseilaria: José María Aierdi Fernández de Barrena

